
1. Heilsuleikskólinn Holtakot  

Heilsuleikskólinn Holtakot á Álftanesi er fjögurra deilda leikskóli og annar 

leikskólinn af tveimur í sveitafélaginu. Í leikskólanum eru 74 nemendur á aldrinum 

16 mánaða til 6 ára. Starfsmenn eru í allt 24 í 20,5 stöðugildum með 

ræstitæknum.  

Í sveitafélaginu eru þrír skólar, tveir leikskólar og einn grunnskóli. Allir skólar 

sveitafélagsins eru nú skólar á grænni grein og hafa síðustu tvö ár flaggað 

Grænfánanum með stolti. Við hér á Holtakoti sækjum nú um Grænfánann í annað 

sinn og treystum á að það takist með glans. Við viljum að hann blakti áfram við 

hún á lóð Holtakots. Við leggjum okkur fram um að halda áfram að fræða börnin 

um hvað við þurfum að gera fyrir jörðina okkar sem leiði af sér betri framtíð 

komandi kynslóða.  

Mikið samstarf er á milli skólastiganna til að brúa bilið á milli leik og grunnskóla. 

Tvær elstu deildar leikskólans fara í íþróttahúsið einu sinni í viku í hreyfistund. 

Skólahópurinn hefur afnot af stærðfræðistofu grunnskólans einu sinni í mánuði 

auk þess sem þau fara í heimsókn í grunnskólann tvisvar sinnum yfir veturinn. 

Fyrir áramót fara þau til að hitta kennarana og eftir áramót fara þau í heimsókn 

inn í fyrsta bekk þar sem þau taka þátt í tveimur kennslustundum. Með þessu 

móti vonumst við til að börnin verði enn betur undir það búin að hefja 

grunnskólagöngu sína og verði meðvitaðri um umhverfisstefnu grunnskólans.    

Hér á eftir verður gerð grein fyrir þeirri vinnu sem fram hefur farið á 

leikskólanum frá því að sótt var um Grænfánann í fyrsta sinn. Við höfum haldið 

áfram þeirri vinnu sem byrjað var á í upphafi og bætt um betur eins og hægt 

hefur verið. Við höfum ekki haft tök á að fara út í jarðvegsgerð í leikskólanum 

sökum fjárskorts en við erum enn að bíða eftir viðeigandi búnaði til þess að geta 

hafið þá vinnu. Matarafgangur úr eldhúsinu og hýðið af ávöxtunum fer í dýrafóður 

í hesthúsinu.   

2. Umhverfisráð 

Hlutverk 

Á Holtakoti eru tvær umhverfisnefndir. Önnur er skipuð starfsmönnum skólans 

ásamt fulltrúa foreldra og hin er skipuð elstu börnum leikskólans. Hlutverk 

umhverfisnefndar er að leiðbeina, skipuleggja og stýra verkefnum sem snúa að 

umhverfismálum. Fundir eru haldnir reglulega þar sem skráðar eru fundargerðir. 

Fundir hafa verið haldnir annan til þriðja hvern mánuð á síðasta ári en svo nú í 

haust var þeim fjölgað og haldnir voru fundir einu sinni til tvisvar í mánuði á 

meðan unnið var að skýrslugerð. Skipað var í nefndina þannig að einn starfsmaður 

frá hverri deild sitji í umhverfisráði, einn frá eldhúsi, leikskólastjóri og fulltrúi 

foreldra.  

Á Hliði, deild elstu barnanna á leikskólanum, er umhverfisráð barna þar sem rædd 

eru gildi þess sem við erum að gera og hvers vegna. Valdir eru svo 

umhverfisráðherrar barnanna sem fara um leikskólann og kanna hvernig 

deildarnar standa sig í því sem við erum að gera. 

 

Í umhverfisráði árið 2011-2012 

Í umhverfisráði 2011 – 2012 sitja  

Anna Kristmundsdóttir deildastjóri á Tröð, formaður og ritari.  

Helga Björk Jónsdóttir deildastjóri á Hliði 

Ína Sigrún Þórðardóttir deildastjóri á Mýri 

Elva Dögg Kristjánsdóttir deildastjóri á Seylu 

Ragnhildur Skúladóttir leikskólastjóri  

Rannveig Einarsdóttir Matráður í eldhúsi 

Auður Björgvinsdóttir fulltrúi foreldra veturinn 2011 – 2012 

Sem stendur situr enginn fyrir hönd foreldra í umhverfisráði þar sem að Auður 

er ekki lengur foreldri á leikskólanum og ekki hefur fengist foreldri til að sitja 

fundi.  

3. Mat á stöðu umhverfismála 

Haustið 2011 var staða leikskólans í umhverfismálum skoðuð og metin á 

umhverfisráðsfundi. Starfsfólk og börn leikskólans hafa haldið áfram þeirri vinnu 

sem byrjað var á þegar sótt var um Grænfánann í fyrsta sinn með því að skola og 

skila inn fernum í grenndargáma, spara pappír með því að flokka og endurnýta það 

sem hægt er, tína rusl í nærumhverfi okkar og flokka á viðeigandi hátt, kaupa inn 

umhverfisvæna sápu til handþvotta og ræstinga og spara notkun hennar, ganga 

vel um húsnæði og eigur skólans, nota handklæði í stað bréfþurrkna þegar það er 

hægt, minnka orkunotkun með því t.d. að slökkva ljós í rýmum þar sem enginn er 

og endurnýta allt sem hægt er á leikskólanum t.d. poka undan morgunkorni fyrir 

blaut eða skítug föt og morgunkornskassa undir aukaföt og undir kodda og teppi á 

yngri deildum. Endurvinnslukassar eru á öllum deildum þar sem deildarnar flokka 

það sem fellur af hjá þeim eins og plast, pappír sem ekki er hægt að endurnýta og 

fernur. Í miðrými hússins höfum við sett upp svo kallað endurvinnslustöð þar sem 

við flokkum ál, gler, plast, pappír, pappa og fleira. Með því erum við að gera okkar 

vinnu sýnilegri fyrir starfsfólki leikskólans, börnum og foreldrum sem ganga í 

gegnum húsið. Börnin hjálpa til við að flokka með því að setja í rétta kassa og 

tæma úr kössunum áður en þeir fara út í tunnu.   

Haustið 2012 var svo farið yfir gátlista frá Landvernd um umhverfismál.  

 

4. Verkefnið 2011-2012 

Haustið 2011 var tekin sú ákvörðun að taka fyrir lýðheilsu sem verkefni fyrir 

umsókn um Grænfánann haustið 2012.  

„Lýðheilsa er hugtak yfir almennt heilsufar þjóðar eða þjóðfélagshóps. 

Lýðheilsustarf miðar að því að viðhalda og efla heilbrigði fólks, með 

forvarnarstarfi og samfélagslegri ábyrgð á heilbrigði“.

 (http://www.lydheilsa.is/) 

http://www.lydheilsa.is/

Markmið með verkefnavinnu okkar á Holtakoti er að leggja enn frekari áherslu á 

þá þætti sem okkur eru mikilvægir í daglegu lífi og starfi til þess að efla andlega 

og líkamlega heilsu barna og starfsfólks á leikskólanum. Leikskólinn okkar er 

Heilsuleikskóli og því leggjum við mikla áherslu á hreyfingu, hollt matarræði og 

listsköpun. Við viljum leggja enn meiri áherslu á þessa þætti og flétta auk þess 

inn í andlega vellíðan bæði barna og starfsfólks, tannheilsu og líkamsvitund og 

öryggi. Unnið hefur verið markvisst með þessa þætti frá því að umsókn um fyrsta 

fánann lauk og fram til dagsins í dag. Við óskum eftir því að leikskólinn verði 

tekinn út fyrir afhendingu fánans að hausti 2012.  

 

Lífsleikni og geðrækt 

Með því að efla geðheilsu barna stuðlum við að því að gera þau að betri og 

sterkari einstaklingum sem eru færari um að takast á við lífið. Með hvatningu og 

verðskulduðu hrósi erum við að leggja grunn að heilbrigðri mótun sjálfsmyndar 

sem er hverjum einstaklingi jafn nauðsynleg og matur og drykkur er nauðsynlegur 

líkamlegum þroska.  

 

Hreyfing og öryggi 

Hreyfing er öllum nauðsynleg fyrir andlega og líkamlega líðan og ekki síst börnum 

sem eru að vaxa og þroskast. Hreyfing gefur börnum tækifæri til að þjálfa 

hreyfifærni, bæta líkamshreysti, auka félagsfærni og efla sjálfstraust. 

Mikilvægt er að börn hreyfi sig minnst 60 mínútur daglega og að kyrrseta sé 

takmörkuð. Því fyrr sem börnin venjast á reglubundna hreyfingu því meiri líkur 

eru á að þau tileinki sér daglega hreyfingu á lífsleiðinni.   

 

Mataræði og tannheilsa 

Á fyrstu árum ævinnar er einstaklingurinn líkt og leir sem auðvelt er að móta og 

því er mikilvægt að leggja grunninn að hollu matarræði strax í æsku. Næring 

ungra barna er grunnur að fæðuvenjum þeirra síðar á lífsleiðinni. Mikilvægt er að 

börn kynnist fjölbreyttri og hollri fæðu svo að þau dafni og þroskist eðlilega. 

Mataræði hefur til áhrif á líkamlega og andlega heilsu hvort sem litið er til 

skamms eða langs tíma. Einnig er hollt mataræði nauðsynlegt fyrir eðlilegan 

þroska og vöxt barna. 

Fyrir góða tannheilsu er mikilvægt að hugsa vel um tennurnar og fara reglulega til 

tannlæknis. Foreldrar gegna lykilhlutverki í tannvernd barna sinna. Það er 

nauðsynlegt að leikskólinn taki þátt í að fræða börnin um mikilvægi þess að vera 

með hreinar og heilbrigðar tennur.  

 

5. Starfsfólk – vellíðan – starfsánægja 

Til þess að börnunum á leikskólanum líði vel þarf starfsfólkinu að líða vel. 

Heilsuefling meðal starfsmanna getur skilað sér í góðri ímynd leikskólans út á við 

sem gerir hann að eftirsóknarverðum vinnustað. Hagur leikskólans getur skilað 

sér í færri fjarvistum starfsmanna. Ávinningur starfsmanna eru færri slys og 

sjúkdómar, bætt heilsa og aukin vellíðan og starfsánægja. Með aukinni 

starfsánægju styrkist starfsgeta hvers og eins og einstaklingurinn getur þá 

jafnvel átt lengri starfsævi.  

 

Ákveðið var að útbúa dagatal starfsmanna sem innihélt ákveðna viðburði fyrir 

starfsmenn til þess að þjappa hópnum saman. Dagatalið innihélt viðburði sem snúa 

að hreyfingu, næringu og samveru starfsmannahópsins. Stofnaður var gönguhópur 

sem fer í gönguferðir einu sinni í viku, prjónahópur sem hittist einu sinni í viku, 

bíóferðir, vera dugleg að hrósa hvert öðru, hvetja starfsmenn til að ganga eða 

hjóla í vinnuna, minni sætindi á kaffistofu. Ákveðið var að hver deild sæi um 

svokallaða pepp-daga tvisvar í hverjum mánuði. Mánuðunum var skipt á milli deilda 

þar sem hver deild á fyrsta og þriðja fimmtudag í mánuðinum  og gerir þá 

eitthvað til þess að gleðja starfsmannahópinn t.d. með því að koma með hollar 

veitingar eins og alls 

konar ávexti sem ekki 

eru í boði á hverjum degi 

(vínber, ananas, 

jarðaber) eða osta svo 

eitthvað sé nefnt, 

hengja upp hrósmiða 

fyrir starfsmennina, 

jákvæðnileikur og fleira 

jákvætt í þeim dúr. Mánuðirnir skiptust þannig að Skanskinn 

(leikskólastjórnendur og eldhúsið) sá um ágústmánuð, Seyla í september, Mýri í 

október, Tröð í nóvember og Hlið í desember. Á síðasta skipulagsdegi fengum við 

svo fyrirlestur um starfsgleði. 

  

Vinna á deildum 

Mismunandi var hvaða leiðir deildarnar völdu að markmiðum verkefnisins þar sem 

aldur og þroski barnanna réðu ferðinni, þó eru einhverjar leiðir svipaðar t.d. fara 

allar deildir í hreyfingu í sal leikskólans og allar deildir fara í gönguferðir einu 

sinni í viku. Á meðan á verkefninu stóð fór fram heilmikil fræðsla meðal barna og 

starfsfólks sem við vonumst til að skili sér út í samfélagið. 

 

6. Grænfánavinna á Seylu 

Grænfánaþema á Seylu 2012 

(Börn frá 15 mánaða – 24 mánaða) 

Seyla er deild fyrir yngstu börnin. Börnin eru enn að læra að vera saman í hóp, 

leika saman og vera góð við hvort annað. Yngsta barnið á deildinni er 1 árs síðan í 

júní 2012 og elstu börnin 2 ára síðan í ágúst 2012.  

Tilfinningar, vinátta og samskipti:  

Tilfinningar:  

Á Holtakoti er unnið með Uppeldi til ábyrgðar þar sem bæði börn og fullorðnir 

læra að bera virðingu fyrir sjálfum sér og öðrum.  

Við höfum lagt aðaláherslu á að kenna börnunum að vera góð við hvert annað og að 

þau huggi hvert annað ef einhver meiðir sig.  

Á leikskólanum voru til andlit með 

tveimur mismunandi svipbrigðum. 

Annar er mjög leiður með stórt tár í 

augnkróknum og hinn er afskaplega 

brosmildur og glaður. Einnig voru 

teiknuð upp andlit með 

svipbrigðunum glaður og leiður. Öll 

andlitin voru hengd upp en börnin 

brugðust betur við tilbúnu andlitunum svo að þau voru frekar notuð. Við notum 

þessi andlit í samverustund til að ræða hvernig okkur líður. Einnig gripum við 

hvert tækifæri sem gafst til að kenna börnunum um tilfinningarnar og hanga 

andlitin uppi á vegg þar sem þau eru sýnileg börnunum allan daginn.   

Vinahjörtu:  

Börnin fengu að velja sér hjarta í 

mismunandi litum sem þau fengu svo 

að líma alls konar skraut á. Hjörtun 

hanga svo uppi á vegg inni á deild hjá 

okkur í hring sem táknar að við erum 

öll í eins konar vinahring.  

Vinahendur:  

Börnin fengu aðstoð við að teikna og klippa út sína hendi og fengu svo að lita með 

tússlitum hvert sína hendi. Að því loknu voru hendurnar hengdar upp í 

fataklefanum líkt og þær leiðist.  

 

 

Matarræði og tannheilsa:  

Á Seylu höfum við minnst unnið með matarræði á annan hátt en að hvetja börnin 

til þess að smakka allan mat sem boðið er uppá. Börnin hafa verið mjög dugleg að 

smakka allan matinn í leikskólanum og eru öll dugleg að borða.  

Síðustu tvö ár höfum við beðið foreldra um að koma með vatnsbrúsa að heiman  

fyrir börnin sem geymdur er í leikskólanum og hefur það gengið mjög vel. 

Brúsarnir eru geymdir inni á deildum þannig að börnin hafi greiðan aðgang að 

drykkjarvatni allan daginn og sett er nýtt vatn í brúsann á hverjum degi. 

Brúsarnir eru merktir með mynd af barninu á þannig að hvert barn þekki sinn 

brúsa.  

Leikskólinn hefur tekið þátt í tannverndarvikunni sem er í byrjun febrúar á 

hverju ári. Þegar kemur að því að ræða um tannheilsu við yngstu börnin þá skoðum 

við tennurnar, teljum þær, tölum um tannburstann og litum myndir sem við 

fundum á vefsíðu Lýðheilsustöðvar. 

  

 

Hreyfing og öryggi:  

Í þessum þætti lögðum við aðaláherslu á hreyfingu og líkamsvitund. Holtakot er 

heilsuleikskóli og því fara öll börn leikskólans í skipulagða hreyfistund einu sinni í 

viku og einu sinni í viku í gönguferðir.  

 

Á miðvikudögum höfum við nýtt sal leikskólans fyrir hreyfistundir og farið 

tvisvar á dag í hreyfingu í salnum. Á morgnana höfum við sett upp skipulagða 

þrautabraut með mismunandi æfingum og börnin fara í þremur hópum í 

hreyfistund, hver hópur með sínum hópstjóra í u.þ.b. 20 mínútur í senn. Eftir 

nónhressingu höfum við farið í frjálsa hreyfistund þar sem öll börnin fá að fara 

saman í salinn hoppa, klifra, kasta bolta og fleira sem eflir hreyfigetu þeirra.  

 

Mánudagar eru gönguferðadagar á Seylu og þá daga nýtum við útiveruna til þess 

að fara í gönguferðir. Við byrjuðum á stuttum göngutúrum og höfum haft með 

okkur tvíburakerru þar sem að yngsta barnið á deildinni fór ekki að ganga fyrr en 

eftir að hann byrjaði á leikskólanum. Fyrstu gönguferðirnar tóku alla útiveruna 

því litlar fætur taka auðvitað ekki mjög stór spor. Með hverri gönguferðinni 

styrktust börnin  og gönguferðirnar fóru að ganga betur og við erum farin að 

fara í örlítið lengri göngur en áður.  

Haustið 2012 fengum við til okkar tónlistarkennara úr tónlistarskóla Álftanes 

sem var með skipulagðar tónlistarstundir í sex vikur fyrir öll börn leikskólans. Nú 

er námskeiðinu lokið en við ætlum að halda áfram með skipulagðar 

tónlistarstundir á þriðjudögum kl. 9. 

Öryggi:  

Öryggi tengjum við líkamsvitund þar sem við höfum unnið með þemað Ég sjálfur, 

þar vinnum við á fjölbreyttan hátt með líkamann okkar. Börnin á Seylu hófu 

leikskólagöngu sína nú í haust og eru þau því að vinna í fyrsta sinn með 

líkamsþemað. Við höfum verið að syngja lög og læra vísur um líkamann, skoða 

okkur í speglinum og stimpla hendur og fætur.  

 

7. Grænfánavinna á Mýri  

Mýri er næst yngsta deildin í leikskólanum þar eru börn fædd 2009 og 2010 

Tilfinningar, vinátta og samskipti 

Á Mýri höfum við fjallað um vináttuna í samverustundum, í hópastarfi og ekki síst 

í frjálsum leik þar sem við notum hvert tækifæri til að minna börnin á að vera góð 

hvort við annað og að þau huggi hvort annað ef 

einhver meiðir sig.  

Við teiknuðum andlit með tveimur svipbrigðum á 

spjöld og notuðum í samverustundum og 

hópastarfi. Svipbrigðin sem við byrjuðum á að 

nota var glaður og leiður og voru börnin fljót að átta sig á því þegar við spurðum 

börnin hvernig þau héldu að andlitunum liði.  

 

 

 

Við erum búin að búa til vinahjörtu. Börnin 

skreyttu sitt hjarta sem var síðan hengt 

saman við hjarta einhvers annars barns. Þetta 

er tákn um það hve góðir vinir við erum og 

hversu vænt okkur þykir hvert um annað.  

Börn og starfsfólk á deildinni gerðu vinahendur. Hendur allra voru málaðar og 

þrykkt á pappír sem síðan var hengdur upp á vegg. Við ræddum við börnin um að 

allir væru vinir í leikskólanum, hendur barnanna tengjast hver við aðra því við 

tengjumst vinaböndum. 

 

 

Við höfum lesið bækur sem koma inn á vináttuna og einnig höfum við verið að 

syngja og hlusta á lög um vináttuna. 

 

Hreyfing og öryggi 

Einu sinni í viku förum við í gönguferð í 

nágrenni leikskólans, hringurinn sem við 

förum hefur verið að stækka í hvert skipti 

sem við förum út og er mikill munur á hvað 

börnin eru duglegri núna eða þegar við 

byrjuðum að fara í haust. Við notum 

leikskólabandið okkar til að auðvelda börnunum að halda sínum stað í röðinni.  

Einn dag í viku eigum við salinn fyrir hreyfistundir. Þá reynum við að vera dugleg 

að fara í salinn fyrir og eftir hádegi. Við setjum upp þrautabrautir með 

mismunandi æfingum og höfum frjálsan leik til skiptis.  

Síðastliðið sumar fékk leikskólinn úthlutaðan matjurtargarð við Breiðumýri. Farið 

var þrisvar sinnum í viku og skiptu deildarnar á milli sín þessum dögum. Börnin 

fóru með kennurum sínum í litlum hópum og settu niður kartöflur, gulrætur og 

radísur og síðan var fylgst með að allt gengi vel og vökvað.  

Undanfarin ár hefur komið danskennari í leikskólann og kennt börnunum 

skemmtilega dansa. Danskennslan hefur verið einu sinni í viku og kennt í sex vikur 

í einu. Í samverustundum höfum við einnig sungið hreyfisöngva og dansað við 

tónlist. 

Núna er nýlokið tónlistarnámskeiði í leikskólanum. Um námskeiðið sá 

tónlistarkennari úr Álftanesskóla. Hún var með skipulagðar stundir fyrir börnin í 

sex vikur en kennt var einu sinni í viku. Á námskeiðinu upplifðu börnin tónlistina í 

leik og hreyfingu og lærðu að þekkja á milli mismunandi tónlistar á skemmtilegan 

hátt.  

 

Öryggi tengjum við líkamsvitund þar sem við höfum unnið með þemað Ég sjálfur, 

þar vinnum við á fjölbreyttan hátt með líkamann okkar. Við höfum verið að syngja 

lög og læra vísur um líkamann og stimpla hendur og fætur.  

Mataræði og tannheilsa 

Í leikskólanum er lögð áhersla á góðar matarvenjur og hollustu með áherslu á 

ferskleika og fjölbreytni. Lögð er áhersla á að auka grænmetis- og ávaxtaneyslu 

barnanna og nota sykur og salt í hófi, einnig 

hvetjum við börnin til að smakka allan mat. 

Vatn er aðgengilegt fyrir öll börnin á 

deildinni en þau eru með brúsa merktan sér 

með vatni sem þau geta sótt hvenær sem er 

yfir daginn.  

Í samverustundum, hópastarfi og við 

matarborðið höfum við lagt áherslu á að ræða við börnin um hvað sé hollt og 

óhollt. Við höfum lesið bækur eins og Emma fer til tannlæknis en einnig höfum við 

rætt við börnin að mikilvægt sé að bursta tennurnar vel. Við gerðum verkefni sem 

fjallaði um tannvernd en börnin lituðu mynd af 

fínni tönn með tannbursta og síðan fórum við 

yfir annað blað með þeim þar sem við ræddum 

um hvað væri hollt og hvað óhollt fyrir 

tennurnar á myndinni.  

 



Heilsuleikskólinn Holtakot    17 
 

 

8. Grænfánavinna á Tröð 

Tröð er næst elsta deild leikskólans. Þar eru börn á aldrinum 3-5 ára (börn fædd 

2008-2009). Áherslur í starfinu frá janúar 2011-desember 2012. Þar var sjónum 

beint að lýðheilsu. Að næra og efla sál og líkama. 

 

 

Hreyfing og öryggi 

Frá janúar 2011-ágúst 2011 var áhersla lögð á útivist, hreyfingu og skapandi 

starf. Farið út einu sinni á hverjum degi að minnsta kosti. Gönguferð í hverri viku 

um nágrenni leikskólans, leikvellir í nærumhverfi Holtakots prófaðir, farið í 

fjöruna og fleira skemmtilegt brallað. Skipulögð hreyfistund er a.m.k. einu sinni í 

viku, við mikla gleði og ánægju barnanna í salnum.Sjónum beint að skapandi starfi 

og því að kynnast ólíkum efnivið til skapandi starfs. 

September 2011-desember 2011 

Ég sjálfur var þema haustsins, teiknaðar voru sjálfsmyndir, stimplað með höndum 

og fótum og líkaminn skoðaður frá toppi til táar. Jólagjöf til foreldra var 

mannsmynd úr trölladegi og verðlausu efni og voru þær fjölbreyttar og 

skemmtilegar og var þeim pakkað í kassa skreytta jólasveinum  

 

 

 

 

 

 

Janúar – maí 2012 

Frá janúar 2012-maí 2012 var þemað okkar Astrid Lindgren og unnum við með 

sögurnar hennar og sögupersónur, með aðaláhersluna á Línu Langsokk og Emil í 

Kattholti og var meðal annars troðið upp í söngstund með Línu atriði og Kattholt 

var unnið úr pappamassa og ýmsu verðlausu efni. 

Frá Júní 2012-ágúst 2012 Flutningar um deild áttu sér stað og var útivist og 

hreyfing aftur í forgrunni og nú bættum við við grænmetisgarði sem við fengum 

úthlutað frá sveitafélaginu og fleiru skemmtilegu í garðinum okkar svo sem 

ýmsum þemadögum vagnadagur, hjóladagur, leikfangalaus dagur, sulludagur og 

vinnusvæðum í garðinum sem innihéldu náttúruskoðun (skordýr, laufblöð, gras, 

mold) og allt er þetta gert til að gleðja lund og auka vellíðan í amstri dagsins.                        

Tilfinningar, vinátta og samskipti 

Frá september 2012-desember 2012. Nú var lagt af stað með markvissara 

hópastarf en áður hefur verið unnið með þennan barnahóp og er hópastarf 3x í 

viku á morgnana. Við erum  aftur að horfa á einstaklinginn og nú er unnið meira 

með tilfinningar eins og gleði, hræðslu, kvíða ofl. og hvað við gerum til að okkur og 

öðrum líði vel, einnig erum við að vinna með líkamann, hæð og þyngd hvað börnin 

hafa vaxið frá því þau fæddust (allir fengu spotta sem vara nálægt lengd við 

fæðingu og mældu hann við ýmislegt í umhverfinu og svo sig sjálf í dag, að lokum 

límdu þau hann svo á blað). Við erum líka að leggja aukna áherslu á að innleiða 

uppbyggingarstefnuna en hennar leiðarljós er að við berum ábyrgð á okkur 

sjálfum og því sem við segjum og gerum. 

Á tímabilinu höfum við tekið þátt í fjölbreyttum  

verkefnum eins og degi umhverfis, degi leikskólans, 

sameiginlegum íþróttadegi alls leikskólans sem var haldin í 

stóra íþróttahúsinu. Haldin var sumarhátíð þar sem við 

http://www.leikskolinn.is/holtakot/megin.php?vsnid=10&teg=1&fgildi=staffsida&adlykll=ST3314240914116534&stffval=myndaleit&formadg=myndaleit&tg=lmynd&mynd_flk=1&mynd_dnum=3&mynd_man=10&mynd_ar=2012&mynd_nofn=&tegbirt=2&ml_fr=100&ml_fj=10&naestux=N%E6stu+10+myndir

bjuggum til leikjaþrautir til að hafa í garðinum okkar og síðan teiknum við 

sjálfsmynd 2 sinnum á ári og fylgjumst með þróun teikningarinnar. 

9. Grænfánavinna á Hliði  

Hlið er elsta deildin á leikskólanum og þar eru börn frá 4-6 ára. Eldri hópurinn 

byrjar í skólahóp strax að hausti og fá þau yngri 

annars konar örvun á meðan.  

 

Tilfinningar, vinátta og samskipti 

Á Hliði hefur verið unnið markvisst með vináttuna 

sem rauðan þráð í gegnum skólastarfið undanfarin tvö ár.  

Við höfum verið að vinna með verkefni sem kallast "að fylla fötu" í 

samverustundum en þar höfum við lagt áherslu á "uppeldi til ábyrgðar". Við 

fengum bók sem fjallar um "bucket filling". Þetta er ákveðin tegund lífsleikni sem 

byggir á því að þegar ég segi eitthvað fallegt eða geri eitthvað fyrir þig fylli ég á 

fötuna þína og í raun á mína líka af því að okkur líður vel þegar við erum góð við 

aðra og hjálpumst að. Eins get ég tæmt fötu með því að vera vond eða gera 

eitthvað sem ég á ekki að gera.  Upp úr lestri bókarinnar hafa sprottið miklar 

umræður sem hafa orðið langlífar og virðist sem bókin hafi haft mikil áhrif á 

börnin og þau skilja þessa myndrænu nálgun á samskiptum ótrúlega vel. 

Við höfum rætt mikið um vináttuna og öryggið í því að eiga góða vini. Í tengslum 

við það bjuggu börnin til vinahjörtu þar sem þau skrifuðu orð inn í sem þau höfðu 

valið og þeim fannst tákna vináttuna. Eins stimpluðu þau vinahendur á pappír. 

 

Mataræði og tannheilsa 

Við höfum mikið rætt um hollan og óhollan mat. 

Áherslan í mataræði leikskólans litar allt okkar 

starf. Hér er mikil meðvitund um mataræði og 

heilsu. Börnin hafa t.d. teiknað og litað myndir af 

hollum og óhollum mat og gert fleiri verkefni tengt 

þessu. 

 

Hreyfing og öryggi 

Hér er farið í gönguferðir einu sinni í viku. Einu sinni í viku eigum við salinn á 

leikskólanum og notum hann í litlum hópum til þess að auka færni í 

grófhreyfingum.  

 

 

 

 

 

 

 

 

 

Við förum markvisst í íþróttahús Álftanesskóla einu sinni í viku og þar eru 

skipulagðar hreyfistundir sem börnin fá heilmikið út úr. 

Hvert barn hefur búið til sína eigin fígúru sem 

táknar þau sjálf og notum við þær í umræðum 

um öryggi og vináttu sem eru þættir sem við 

tvinnum saman á allan þann hátt sem okkur 

dettur í hug. 

Við höfum sungið lög um líkamann, lært þulur, 

dansað og farið í tónlist þar sem farið var í 

marga hreyfileiki.   

Haustið 2011 kom til okkar danskennari og var með danskennslu á þriðjudögum í 6 

vikur.  

 

10. Samantekt úr verkefnavinnunni 

Vinnan að verkefninu hefur gengið mjög vel. Leikskólinn okkar er skóli sem 

flaggar heilsufánanum og hefur því margt til brunns að bera hvað varðar 

heilsueflingu. Á leikskólanum er mikil áhersla lögð á hollt matarræði og er allur 

matur unninn frá grunni á staðnum. Eina unna matvaran sem keypt er inn á 

leikskólann er pepperoni og skinka þegar er pítsa í matinn. Matseðillinn er 

skipulagður eftir ráðleggingum frá lýðheilsustöð og börnin eru hvött til að smakka 

allan mat.  

Hver deild á einn fastan dag í salnum fyrir skipulagðar hreyfistundir og einu sinni 

í viku er farið í gönguferðir, auk þess fara eldri deildir leikskólans einu sinni í 

viku í íþróttahús Álftanesskóla í hreyfingu. Í nóvember 2012 bíður leikskólinn upp 

á sundkennslu fyrir börn fædd 2007 og 2008.  Í sumarstarfinu okkar lögðum við 

áherslu á sem mesta útiveru og hreyfingu. Settar voru upp stöðvar í garðinum 

með mismunandi verkefnum fyrir börnin og á miðvikudögum vorum við með 

gönguferðadaga og leikfangalausa daga í útiveru en þá fóru allar deildir í 

gönguferðir og könnuðu nærumhverfi sitt. Einnig skiptust deildirnar á að fara í 

gönguferð í matjurtargarðinn okkar þar sem þau hjálpuðu til við að sá fræjum, 

vökva og reita arfa, í haust fóru þau svo til þess að uppskera það sem þau höfðu 

ræktað.  

Við leggjum mikið upp úr samstarfi við foreldra og höfum sér daga þar sem við 

bjóðum foreldrum að koma í heimsókn til okkar á leikskólann. Fyrir aðventuna 

höfum við opið hús og rauðan dag þar sem foreldrum og ömmum og öfum er boðið í 

heitt súkkulaði og smákökur. Á bóndadaginn bjóðum við pöbbum og öfum að koma í 

morgunkaffi til okkar þar sem við bjóðum upp á þorramatssmakk og kaffisopa. Á 

bolludaginn bjóðum við mömmum og ömmum í bollukaffi til okkar. 

  

11. Umhverfisstefna leikskólans 

Umhverfissáttmáli Heilsuleikskólans Holtakots hljómar svo:  

Heilsuleikskólinn Holtakot ætlar að leggja sitt af mörkum til jarðarinnar, það 

ætlum við að gera með því að tileinka okkur umhverfisvæna starfshætti og kenna 

börnunum að þekkja og virða umhverfi sitt og að barnið læri að taka ábyrgð á 

eigin hegðun í umhverfi sínu. Auk þess ætlum við að flokka rusl og endurnýta það 

sem tilfellur, nota umhverfisvæn efni og spara orku og vatn.  

 

12. Eftirlit og endurmat 

Umhverfisráð leikskólans sér um eftirlit og endurmat á stöðu mála innan 

leikskólans. Við teljum mjög mikilvægt að hafa fulltrúa í nefndinni frá hverri 

deild því það hefur meira aðhald í för með sér. Við höldum áfram að endurmeta 

stöðu umhverfismála reglulega með reglulegum fundum umhverfisnefndar sem 

gerir þá áætlun um úrbætur ef þess gerist þörf.  

13. Lokaorð 

Við á Holtakoti höfum gengið saman veginn til góðs. Unnið af alúð og gleði til 

eflingar lýðheilsu og stöndum eftir sterkari sem einstaklingar og kröftugri sem 

hópur. Samtaka höfum við stigið hvert skref áfram og uppskorið eins og við 

sáðum. Á tímabilinu höfum við flaggað fána Heilsuleikskóla samhliða því að vinna 

áfram að Grænfánanum. En það að verða Heilsuleikskóli í apríl 2011 var í góðum 

samhljómi við lýðheilsumarkmið okkar. 

14. Fylgiskjöl  

Fylgiskjal 1 

rænfánafundur , föstudagur 4.mars 2011. 

Mætt voru:  Ragnhildur leikskólastjóri, fulltrúar deilda Anna, María, Hildur og 

Guðný , fulltrúi eldhúss Rannveig  og  fyrir hönd foreldra  Auður Björgvinsdóttir . 

Allur pappír má í raun fara saman í endurvinnslu. En gott er fyrir okkur að flokka 

það sem við getum notað áfram í sér og það sem er að fara í endurvinnslu sér. 

Hagræðing. 

Ragga athuga hjá Andrési með leiðir til að losa okkur við lífrænan úrgang. Sem 

skólinn er farinn að gera. 

Allar matarleifar og matarrusl að fara inn í eldhús, á þann hátt getum við minnkað 

rusl inni á deildum og þ.a.l minnkað plastpoka notkun. Erum í raun að setja frá 

okkur of mikið rusl...getum gert betur. 

Nýir  póstkassar  á Hliði....flott endurnýting, sniðugt að allar deildar komi sér upp 

sama fyrirkomulagi. 

Vera dugleg að hreinsa umbúðir og nota áfram í skapandi starf. 

Setja niður fasta tíma fyrir Grænfánafundi hjá elsta hóp. 

Setja niður fasta fundartíma fyrir Grænfánafundi stýrihóps. 

Fara yfir merkingu Græn fánans með börnunum. 

Auður átti samræðu við Orra Pál , þau sættust á að bæði hefðu nokkuð til síns 

máls. 

Fundargerð ritaði 

Anna Kristmundsdóttir.  

Fylgiskjal 2 

Grænfánafundur , föstudag 2. September  2011. 

Mætt voru: Frá deildum Elva, María, Júlíus og Anna, frá eldhúsi  Rannveig og 

fulltrúi foreldra Auður Björgvinsdóttir. 

Ákveða nýja fundartíma fyrir okkur. Niðurstaðan varð að hittast  1. Mánudag í 

mánuði kl 14.00. Sá tími hentar betur starfi deildanna en föstudagar fyrir 

hádegi. 

Ákváðum að  settur yrði niður ákveðinn tími á Grænfánafundi með elstu 

börnunum. Einnig hvetjum við starfsfólkið á Tröð til að virkja börnin  meira í  

starfi Grænfánans s.s að þau taki þátt í flokkun.  

Ítreka þarf við allt starfsfólk að henda ekki rusli í endurvinnslutunnurnar. Og 

flokka eftir bestu getu það sem til fellur. 

Vera áfram alveg súperdugleg a ð nýta og nota í sköpun og föndur verðlaust efni 

sem fellur til í daglegu lífi. 

Elfa hvetur til að allri krakkar taki þátt í að flokka á sínum deildum. 

Bíðum enn eftir að fá tunnuna sem tekur við lífræna úrganginum 

                           

 Fundargerð ritaði 

 Anna Kristmundsdóttir. 

Fylgiskjal 3 

Fundargerð. 

Grænfánafundur – stýrihópur . 

14. nóv. 2011. 

Mættir voru :Ragnhildur, Elva, María, Anna, Júlíus og Auður (fulltrúi foreldra) 

Bíðum eftir tunnum fyrir lífrænt ( samkvæmt upplýsingum frá Billa koma þær 

fljótlega) 

Hvernig gengur Hliði að halda fasta fundi ......ekki komist í það (s.s illa) 

Áfram að vera dugleg að virkja börnin í að flokka.....alls ekki sofna á verðinum. 

Ennþá er að líða ef langt á milli funda hjá okkur í stýrihópnum, fundarritari tekur 

á sig þá lausung og skipulagsleysi. 

 Koma upp stöð frammi á gangi, þar sem börnin flokka. Merkja tunnur svo 

börnin eigi betra með að fatta. 

 Finna myndir sem henta ( María tekur það að sér) 

 Ath með að lýðheilsa komi inn hjá okkur sem viðbót. 

 

 

Fundargerð ritaði  

                    Anna Kristmundsdóttir. 

 

Skrá rafmagnsmælir :  330611 

Fylgiskjal 4 

Grænfáni-stýrihópur. 

Fundur 15.maí 2012. 

Mættir voru: Ragnhildur, Rannveig, Elva, Ína,Helga og Auður(fulltrúi foreldra). 

Gleðjumst yfir að hafa komið á fót flokkunarstöð í miðrými.  

Tröð er búin að vera dugleg að virkja börnin með í flokkun. 

 VERÐUM að setja Grænfánavinnuna inn í fasta dagskrá næsta vetur 

 Þurfum að koma okkur upp hugmyndabanka vegna grænfánavinnu......ath að 

skoða heimasíðu Álftanesskóla. 

 Næsta skref hjá okkur er lýðheilsa og við ætlum að setja hana inn í 

sumarstarfið af fullum krafti 

 Skoða fyrir starfsdag hvað við gerum fyrst í haust ,sem snýr að lýðheilsu 

 Lýðheilsa er: 

 Hollt matarræði 

 Ég og umhverfi mitt 

 Að nota útiveru markvisst 

 Að virkja starfsfólk( líka eftir vinnu hvetja til hreyfingar og heilbrigðis) 

 Þema inn í haustið sem tengist  „Ég og líkaminn minn“  

 Hollusta 

 Tannheilsa 

 Að vera eins og þú ert 

Halda einn fund fyrir sumarfrí á bilinu 18.-22. Júní....finna nýjan fulltrúa foreldra 

þar sem Þorbjörg dóttir Auðar er að útskrifast  

Fundargerð ritaði Anna Kristmundsdóttir.  

Fylgiskjal 5 

Grænfáni-fundargerð 20.júní 2012. 

Vinnufundur 

Lýðheilsa. 

1. Vellíðan og tilfinningar 

2. Hreyfing og útivera 

3. Matarræði 

4. Starfsfólk-vellíðan og starfsánægja 

Vellíðan og tilfinningar:  

 Vinna með uppbyggingarstefnuna og  táknin : öryggi,frelsi, 

gleði,áhrifavald,ást og umhyggja. 

 Vinna út frá kennsluefninu vinir Zippýs, sem er vinna með 

tilfinningar, hvaðan og hvernig koma þær fram. 

Hreyfing og útivera: 

 Gönguferð einu sinni í viku 

 Skipulögð hreyfing einu sinni í viku 

 Útivera daglega 

Matarræði: 

 Borða hollan mat 

 Hafa viðbættan sykur í algjöru lágmarki 

 Bjóða upp á ávexti og grænmeti daglega 

 Drekka vatn 

Starfsfólk- vellíðan  og starfsánægja:  

 Hittast utan vinnutíma og gera eitthvað skemmtilegt 

 Halda hátíðlega peppdaga  á vinnutíma 

 Muna að vera tillitsöm við hvort annað 

Og svo  útbúa RISADAGATAL sem heldur utan um það sem er að gerast hjá 

starfsfólkinu. 

Halda áfram  með prjónahóp, gönguhóp og svo bætist kannski eitthvað við  

 Haustpartý 

 Jólamatur 

 Vorgleði 

 Sumargleði 

Fylgiskjal 6 

Fundargerð 25.sept 2012. 

Mættar voru. Anna, Ína, Elva, Helga, Rannveig og Ragnhildur. 

Okkur vantar fulltrúa foreldra í grænfánaráðið. 

 Þurfum að fara í massíva vinnu í gagnaöflun vegna nýju skýrslunnar okkar. 

 Búa til skráningu um sumarstarfið. 

 Það sem starfsfólkið er búið að vera að gera saman. 

Muna  sérstaka daga:  

 Dagur umhverfis  

 Göngum saman dagurinn 

 Bangsadagurinn 

Ný vinna hjá okkur er núna skipulagðari vinna með uppbyggingarstefnu 

Samkennd er efld með því að bjóða foreldrum á : 

                                                Þorrablót 

                                                Bollukaffi 

                                                Jólaboð 

                                                Sumarhátið 

Ína ætlar að setja upp efnisyfirlit vegna skýrslu  

Hinar ætla að  taka saman og koma formi á allt hitt sem þarf að vera í skýrslunni 

                 Fundargerð ritaði  

                             Anna Kristmundsdóttir. 

Fylgiskjal 7 

Fundargerð Grænfáni 1.okt 2012. 

Mættar voru. Helga, Anna, Ína, Elva, Ragnhildur. 

 Ína er búin að gera  efnisyfirlit fyrir skýrsluna svo nú er bara að byrja að 

fylla inn í. Endilega að virkja sem flesta til að leggja sitt af mörkum og 

muna líka það sem hefur verið í gangi síðan síðasti fáni fór að húni . 

 Færa Grænfánamöppuna á samskrá og vinna skýrsluna þar, svo allir geti 

komist auðveldlega að. 

Ragga ætlað að lista upp“ pepp“ síðustu anna...og svo má finna einhverjar 

myndir til gleði fyrir skýrsluna  

Fundargerð ritaði  

Anna Kristmundsdóttir 

 


